
REPUBLIKA E SHQIPËRISË
KOMISIONI QENDROR I ZGJEDHJEVE

V E N D I M
 PËR DISA SHTESA DHE NDRYSHIME NË UDHËZIMIN Nr. 2, DATË 29.01.2013       “PËR CAKTIMIN E RREGULLAVE PËR DEPOZITIMIN DHE VERIFIKIMIN E DOKUMENTACIONIT TË KANDIDIMIT DHE AFATET PËR PUBLIKIMIN E LISTAVE TË KANDIDATËVE

Komisioni Qendror i Zgjedhjeve, në mbledhjen e tij të datës 17.02.2017, me pjesëmarrjen e:

Shqyrtoi çështjen me: 

OBJEKT:
Për disa shtesa dhe ndryshime në Udhëzimin nr.2, datë 29.01.2013  “Për caktimin e rregullave për depozitimin dhe verifikimin e dokumentacionit të kandidimit dhe afatet për publikimin e listave të kandidatëve.

BAZA LIGJORE:  
Neni nenit 21, pika 1, nenit 23, pika 1, gërma a, nenit 67, nenit 68, nenit 69, nenit 71, nenit 72 dhe nenit 73 të ligjit Nr. 10019, datë 29.12.2008 “Kodi Zgjedhor i Republikës së Shqipërisë”, i ndyshuar.
Komisioni Qendror i Zgjedhjeve pasi shqyrtoi dokumentacionin e paraqitur si dhe dëgjoi diskutimet e përfaqësuesve të partive politike, 
VËREN

Në nenin 67, nenin 68, nenin 69, nenin 71, nenin 72 dhe nenin 73 të ligjit Nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar, parashikohen procedurat për depozitimin, verifikimin dhe miratimin e listave shumemërore të partive politike dhe dokumentacionit të rregjistrimit të kandidatit të propozuar nga Zgjedhësit, në Komisionin Qendror të Zgjedhjeve, si dhe përcaktimin e afateve për publikimin e listave të kandidatëve, për zgjedhjet për Kuvendin.
Për përmbushjen e detyrimeve ligjore që rrjedhin nga dispozitat sipërcituar KQZ ka miratuar udhëzimin nr. 2, datë 29.01.2013 “Për caktimin e rregullave për depozitimin dhe verifikimin e dokumentacionit të kandidimit dhe afatet për publikimin e listave të kandidatëve”. 

Referuar nenit 23, pika 4 të Kodit Zgjedhor, aktet normative të KQZ-së, kanë karakter të përhershëm dhe zbatohen si rregull për të gjitha llojet e zgjedhjeve. Këto akte rishikohen në rast të ndryshimit të ligjit apo për shkaqe të tjera që përligjin ndryshimin e tyre. 

Në lidhje me dokumentacionin e kandidimit, ka ndryshime ligjore, si dhe nisur nga problematikat e shfaqura në zgjedhjet e fundit, OSBE-ODIHR, në raportin përfundimtar për monitorimin e zgjedhjeve të vitit 2015, ka rekomanduar rregulla të qarta për regjistrimin e kandidatëve dhe vlefshmërinë e firmave mbështetëse.

Në Rekomandimin nr.11 të Raportit të OSCE/ODIHR 2015 thuhet “Rregullat për regjistrimin e kandidatëve, duke përfshirë procedurat për mbledhjen, verifikimin, dhe vlefshmërinë e firmave mbështetëse, duhet të jenë të qarta dhe të rregulluara mjaftueshëm para zgjedhjeve për të siguruar qëndrueshmëri dhe siguri ligjore”. 
Kuvendi i Shqipërisë me ligjin nr.138/2015 “Për garantimin e integritetit të personave që zgjidhen, emërohen ose ushtrojnë funksione publike” dhe vendimit të Kuvendit 17/2016     “Për përcaktimin e rregullave të detajuara mbi zbatimin e ndalimeve të parashikuara në ligjin nr.138/2015” ka përcaktuar detyrimin e cdo kandidati përpara regjistrimitt të tyre si të tillë, për depozitimin në KQZ të formularit të vetëdeklarimit. 

Gjithashtu, rezulton se përcaktimi në nenin 68 të Kodit Zgjedhor, për kohën e detyrueshme për zotërimin e mandatit nga partia politike, në mënyrë që të përjashtohet nga detyrimi për depozitimin e listës mbështetëse të zgjedhësve, është i paqartë.

Për sa më lartë në udhezimin nr.2, datë 29.01.2013 “Për caktimin e rregullave për depozitimin dhe verifikimin e dokumentacionit të kandidimi dhe afatet për publikimin e listave të kandidatëve” lind e nevojshme që pas nenit 8 të shtohet neni 8/1 dhe të ndryshojë neni 9 i tij.

PËR KËTO ARSYE

Komisioni Qendror i Zgjedhjeve, bazuar në nenin 23, pika 1, gërma "a", pika 2, 4, dhe 5, të Ligjit Nr. 10019, datë 29.12.2008 “Kodi Zgjedhor i Republikës së Shqipërisë” i ndryshuar.
V E N D O S I:
1. Në Udhëzimin nr. 2, datë 29.01.2013, bëhen këto shtesa dhe ndryshime:
1.1 Pas nenit 8 shtohet neni 8/1 me këtë përmbajtje:
“Neni 8/1
Formulari i vetëdeklarimit
1. Për secilin kandidat të listës shumëemërore, partia politike depoziton përveç dokumentacionit të përcaktuar në këtë udhëzim, formularin e vetëdeklarimit sipas modelit të miratuar në Kreun, III, pika 5 të Vendimit nr.17/2016 të Kuvendit              “Për përcaktimin e rregullave të detajuara mbi zbatimin e ndalimeve të parashikuara në ligjin nr.138/2015”. 
2. Formulari i vetëdeklarimit, duhet të plotësohet në mënyrë të qartë me kompiuter dhe të nënshkruhet në çdo fletë nga kandidati”. 

    1.2     Neni 9 ndryshohet si më poshtë:
“Neni 9
Verifikimi i dokumentacionit të kandidimit 
1. Administrata e KQZ kryen verifikimin e dokumentacionit të kandidimit në lidhje me përputhshmërinë e tij me kërkesat e nenit 67, 68 dhe 72 të Kodit Zgjedhor dhe i paraqet KQZ projekt aktin se bashku me raportin përkatës, në lidhje me listën shumemërore.
2. Në rast të verifikimit të dokumentacionit të kandidimit të partive poltike të cilat nuk zotërojnë mandat në Kuvend si dhe të dokumentacionit të kandidimit për kandidatët e propozuar nga zgjedhësit, administrata e KQZ-së përvec verifikimit të përcaktuar në pikën 1 të këtij neni, kryen dhe verifikimin e listës së zgjedhësve që mbështesin listat e kandidatëve të subjektit zgjedhor përkatës.
3. Administrata e KQZ përzgjedh në mënyrë rastësore 5 % të zgjedhësve nga lista e zgjedhësve që mbështesin subjektin zgjedhor përkatës. Rezultati i dalë nga verifikimi i  5 përqindshit të listës mbështetëse shtrihet në të gjithë listën mbështetëse, sipas procedurës së poshtëme:
a) Numri i nënshkrimeve të rregullta pjestohet me numrin që përfaqëson 5 për qind të të gjithë nënshkrimeve të paraqitura. Numri që del nga ky pjestim shumëzohet me numrin e nënshkrimeve të paraqitura. 
b) Rezultati që del nga këto veprime përfaqëson numrin e nënshkrimeve të rregullta në listën e paraqitur.
4. Lista pranohet kur numri i nënshkrimeve të rregullta, është të paktën sa numri minimal i kërkuar për nënshkrimet, sipas këtij Kodi.”
5. Përvec sa parashikohet pikën 1, 2 dhe 3 të ketij neni administrata e KQZ-së verifikon  të dhënat në formularin e vetëdeklarimit, të kandidatëve, sipas procedurave të përcaktuara në ligjin nr.138/2015 “Për garantimin e integritetit të personave që zgjidhen, emërohen ose ushtrojnë funksione publike” dhe vendimin e Kuvendit nr.17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr.138/2015”.
6. Në varësi të rezultatit të verifikimit të formularëve të vetëdeklarimit, administrata paraqet për miratim në KQZ, projekt aktin përkatës, sipas përcaktimeve në nenin 10 të ligjit 138/2015”.
       Ky Vendim hyn në fuqi menjëherë.

